
Dell’AneideCanto iv.





141.





Gran riseco io correa: che me ’mportava?

Chi morire già vò, de chi hà paura?

Ss’alarbe a fierro, e fuoco annabissava,

Semmenanno d’accise sta chianura;

Isso, e lo figlio, e tutta ne sporchiava

Ssa mala razza, e satia ’n sebetura

Ieva; e morenno, ’n cuollo a ssi guittune

Iettata io me farria a muzzecune.






142.





Sole, tu che co ss’huocchio lummenuso

Vide lo tutto, e tu Giunone amata

Che faje quato a sto core haggio annascuso,

E quanto st’arma mia sta negrecata.

E tu,che col’allucco spaventuso,

Treforme Dea, de notte si chiammata:

Furie d’Abisso, e vui,che amice site

De Dedone, che mòre, o Dei sentite.






143.





Tutte le forze vostre scatenate,

Ca ve ne prego, contra de sso guitto;

Sia l’arene de Talia sospirate

Hà da sbarcare maje ss’ommo ’mmarditto:

E si a Talia lo chiammano li Fate,

Ca Giove stisso cossi ’n Cielo hà scritto,

’N somma,si chisto termene l’aspetta,

Pacientia: mà le sia Talia ’mmardetta.






144.





Sempe da chella gente martiale

Haggia guerre, haggia guaje: e stia ’ntratanto 

Sempe fujenno, o dintro à no spetale,

Ne maje lo figlio se lo veda accanto;

O comme no pezzente a no viale

Lemmosena co suppreche, e co chianto

Che stia cercanno, e le soe gente tutte

Veda fellate comme li presutte.

